
Sadashivashakini Kavacham

సదాశివశాకినీకవచమ్

అథ సప్తతితమః పటలః
శ్రీఆనన్దభైరవ    ఉవాచ
కథితం శాకినీసారం సదాశివఫలోదయమ్ ।
శ్రుతం  పరమకల్యాణం భేదభాషాక్రమోదయమ్  ॥ ౭౦-౧॥
ఇదానీం శ్రోతుమిచ్ఛామి  కవచం సారదుర్లభమ్  ।
యస్య విజ్ఞానమాత్రేణ   భవేత్ సాక్షాత్ సదాశివః ॥ ౭౦-౨॥
వద కాన్తే శబ్దమయి  యది స్నేహోఽస్తి మాం ప్రతి  ।
ఆనన్దభైరవం   నత్వా సోవాచానన్దభైరవీ   ॥ ౭౦-౩॥
శ్రీఆనన్దభైరవీ    ఉవాచ
గురోః పరమకల్యాణం కవచం కథయే తవ ।
సదాశివస్య శాకిన్యా భైరవానన్దవిగ్రహ    ॥ ౭౦-౪॥
శ‍ృణుష్వ కామదం నామాద్భుతం కవచమఙ్గలమ్  ।
త్రైలోక్యసారభూతం  చ సర్వజ్ఞానవివర్ధనమ్   ॥ ౭౦-౫॥
సర్వమన్త్రౌఘనికరం  జ్ఞానమాత్రేణ   సిద్ధ్యతి  ।
సర్వగూఢప్రియానన్దం   సామరస్యం కులాన్తరమ్ ॥ ౭౦-౬॥
ప్రచణ్డచణ్డికాతుల్యం    సర్వనిర్ణయసాక్షిణమ్  ।
సర్వబుద్ధికరానన్దం   కులయోగిమనోగతమ్ ॥ ౭౦-౭॥
రామసేవ్యం శివం శమ్భుసేవితం విషనాశనమ్ ।
అప్రకాశ్యం  మహాయోగం ధనారోగ్యవివర్ధనమ్  ॥ ౭౦-౮॥
సర్వసౌభాగ్యజననం సర్వానన్దకరం  పరమ్ ।
సర్వతన్త్రదుర్లభం   యత్ కథితం రుద్రయామలే  ॥ ౭౦-౯॥
వినియోగకథనం
అస్య శ్రీశాకినీసదాశివకామనానామమహాకవచస్య

సదాశివశాకినీకవచమ్

సదాశివఋషిర్గాయత్రీచ్ఛన్దః    శాకినీ దేవతా
సకలహరీం జీవబీజం మాయాస్త్రశక్తిః   కామస్వాహా కీలకం వజ్రం
దంష్ట్రాఘోరఘర్ఘరామహోగ్రాశాకినీశక్తిః     సదాశివమహామన్త్రసిద్ధయే 
వినియోగః ।
ఓం ప్రభావా  సదా పాతు మహాకాశాధిశాకినీ ।
త్రిగుణా  చణ్డికా  పాతు క్రోధదంష్ట్రా   కరాలినీ ॥ ౭౦-౧౦॥
అనన్తాఽనన్తమహిమా మహాస్త్రదలపఙ్కజమ్  ।
పూర్వాహ్ణం  పాతు సతతం గాయత్రీ సవితా మమ ॥ ౭౦-౧౧॥
ఆకాశవాహినీ దేవీ శిరోమఙ్గలమద్భుతమ్  ।
సర్వదా పాతు మే గుహ్యం లిఙ్గం  చక్రం  సుధామయమ్ ॥ ౭౦-౧౨॥
మహామణ్డలమధ్యస్థా  పాతు మే భాలమణ్డలమ్  ।
సహస్రశతకోటీన్దుయోగినీగణమణ్డలమ్    ॥ ౭౦-౧౩॥
మహాచక్రేశ్వరీ  పాతు మహాచక్రేశ్వరో  మమ ।
ముఖాబ్జం  చణ్డికా  దేవీ దన్తావలిమనన్తకః ॥ ౭౦-౧౪॥
జిహ్వాగ్రం  తాలుమూలస్థా తాలుమూలం మనోజవః ।
తీక్ష్ణదంష్ట్రా   దన్తమధ్యం  కణ్ఠాగ్రం   చిబుకం శివః ॥ ౭౦-౧౫॥
సదా పాతు షోడశారం శాకినీ శ్రీసదాశివః  ।
కణ్ఠమధ్యస్థితం   పాతు మహామోహవినాశినీ ॥ ౭౦-౧౬॥
ప్రేతరాజః  సదా పాతు మహాదేవీ స్వపఙ్కజమ్ ।
విద్యాదేవీ మహాశక్తిః కూటస్థానం  సదాశివః ॥ ౭౦-౧౭॥
మహాకాశావలఘ్నీ మే ధూమ్రాం  భోజఞ్చ ధూర్జటీ  ।
కౌముదీ పటలాఙ్గీ మే వర్ణషోడశసంజ్ఞకమ్   ॥ ౭౦-౧౮॥
అకారాదికాన్తవర్ణాన్  శ్రీదేవీ  పరిపాతు మే ।
హేమచిత్రరథస్థా  మే చిత్రిణీ  పాతు మే మధు ॥ ౭౦-౧౯॥
అపర్ణా యా విశుద్ధం  మే షోడశీ షోడశాక్ష్యకమ్ ।
పఞ్చదుర్గా సహదేవః ప్రత్యేకం  పాతు మే దలమ్ ॥ ౭౦-౨౦॥
దీపమాసహల్కీం మే ప్రవరా  పాతు మే బలా ।
వ్యాపినీ చానవచ్ఛిన్నా పాతు మే దలమణ్డలమ్  ॥ ౭౦-౨౧॥

సదాశివశాకినీకవచమ్

అకాలతారిణీ దుర్గా శుక్రం  చక్రం  సదావతు ।
శాకినీశో మహామాయా పరివారాన్వితాఽవతు ॥ ౭౦-౨౨॥
పఞ్చరశ్మినీలకణ్ఠో మధుపూరం స్వపీఠకమ్ ।
సదా పాతు కణ్ఠపఙ్కేరుహాశ్రయస్వరానపి   ॥ ౭౦-౨౩॥
కణ్ఠస్వర్గః   సదా పాతు కన్దర్పేశో  మనోగతిః ।
శాకినీ శాకవిభవా శాకేశీ శాకసమ్భవా ॥ ౭౦-౨౪॥
శాకమ్భరీశ్వరా పాతు సుమనా దలషోడశమ్ ।
సదాశివః సదా పాతు పరివారగణైః  సహ ॥ ౭౦-౨౫॥
హృదయం శాకినీ దేవీ శిరఃస్థానం  సదావతు ।
కాకినీసహితం పాతు ద్వాదశారం కులేశ్వరీ ॥ ౭౦-౨౬॥
దలద్వాదశకం పాతు కామనాథః సదాశివః ।
అభేదరూపిణీ పాతు కాదిఠాన్తాక్షరం మమ ॥ ౭౦-౨౭॥
వాణీ మే హృదయగ్రన్థిర్దేశం    తు కపిలేశ్వరః ।
పాయాన్మేఘం చ సూర్యాస్యా విమాయాహృత్సు కర్ణికామ్  ॥ ౭౦-౨౮॥
తాలహస్తా మహావాణీ పాతు మే హృదయాన్తరమ్ ।
శోషిణీ మోహినీ వహ్నిః పాతు మే హృదయామ్బుజమ్ ॥ ౭౦-౨౯॥
పిలాపిప్పలాదేశో రతిర్మే హృదయేప్సితమ్ ।
యోగినీకులదన్తశ్చ పాతు మే హృత్స్వరానపి ॥ ౭౦-౩౦॥
కేకరేశో గూఢసంజ్ఞా వజ్రధారీ  హృదమ్బుజమ్ ।
ఏకలిఙ్గీ సదా పాతు హృదయాన్తః శివం మమ ॥ ౭౦-౩౧॥
తదధో మణ్డలం  పాతు భేదాభేదవివర్జితా  ।
అకాలలక్షణః పాతు పాశినీ నాభిమణ్డలమ్  ॥ ౭౦-౩౨॥
కాలకూటస్వరూపో మే నాభిపద్మం ప్రపాతు  మే ।
చన్ద్రచూడా  విధుముఖీ శాకినీ మే దశామ్బుజమ్ ॥ ౭౦-౩౩॥
త్రివృత్తాకారముద్రా  మే పాతు రుద్రశ్చ  లాకినీమ్ ।
త్రిఖణ్డారోహణః   పాతు డాదిఫాన్తాక్షరానపి ॥ ౭౦-౩౪॥
కాలికా కపిలా కృష్ణా ఘనావాలా కపాలినీ ।
లలితా తారిణీ సర్వాం మహామాయా దశచ్ఛదమ్ ॥ ౭౦-౩౫॥

పరిపాతు కామదుర్గా లాకినీ పాతు మే సదా ।
సదాశివః పాతు నిత్యం మణిపూరం కులస్థలమ్  ॥ ౭౦-౩౬॥
జాడ్యనాశకరీ దుర్గా ముణ్డమాలావిభూషితా  ।
మాం పాతు సప్తరోధాత్మా కేశవేశీ మహాపదమ్ ॥ ౭౦-౩౭॥
అభయా చణ్డికా  కృష్ణా కాలికా కులపణ్డితా  ।
వజ్రవర్ణా  ధారణాఖ్యా ధరా ధాత్రీ క్షమా రమా ॥ ౭౦-౩౮॥
వాసుకీ వసుధా వాచ్యా సర్వాణీ సర్వమఙ్గలా  ।
పార్వతీ సర్వశక్తిస్థా  పార్వణే పరిపాతు మామ్ ॥ ౭౦-౩౯॥
రణే రాజకులే ద్యూతే వాదే మానాపమానకే ।
గేహేఽరణ్యే ప్రాన్తరే   చ జలే చానలమధ్యకే ॥ ౭౦-౪౦॥
సర్వాణీ సర్వదా పాతు మహాతన్త్రార్థభూషితా   ।
విజయా పద్మినీ జాయా జానకీ కమలావతీ ॥ ౭౦-౪౧॥
ఏతాః పాన్తు దిగ్విదిక్షు మహాపాతకనాశనాః ।
అన్తరం పాతు లిఙ్గస్థా  లిఙ్గమూలామ్బుజం  మమ ॥ ౭౦-౪౨॥
కర్ణికాం  పాతు సతతం కాఞ్చీపీఠస్థితా  శివా ।
అతివేగాన్వితా పాతు వహ్నిమణ్డలమేవ  మే ॥ ౭౦-౪౩॥
రాక్షసీశా సదా పాతు జమ్బుద్వీపనివాసినీ ।
జాహ్నవీ భాస్కరా మౌనా మలయస్థా మలాఙ్గజా  ॥ ౭౦-౪౪॥
మతితప్తా పాపహన్త్రీ పరిపాతు విభాకరీ ।
లయస్థానం  సదా పాతు కుఞ్జరేశ్వరసంస్థితా   ॥ ౭౦-౪౫॥
వింశత్యర్ణమహావిద్యా  లమ్బమానా కులస్థలీ  ।
మన్దిరే  పాతు మాం నిత్యం విత్తసంహారకారిణీ ॥ ౭౦-౪౬॥
అనన్తశయనా పాతు వటమూలనివాసినీ ।
ప్రలయే  మాం కాలీ పాతు వటపత్రనివాసినీ  ॥ ౭౦-౪౭॥
కేవలాఖ్యా సదా పాతు మహాకూర్చస్వరూపిణీ ।
ఆయురారోగ్యదాత్రీ మే ధనం రాజ్యం సదావతు ॥ ౭౦-౪౮॥

కామరూపం గృహం పీఠం పరిపాతు మహాబలా ।
బలాకా ఘోరదంష్ట్రా  మే ఉదరం పాతు సర్వదా ॥ ౭౦-౪౯॥
సర్వరోగహరా పాతు ముణ్డమాలావిభూషితా  ।
ఆనన్దో నన్దనాథో  మే హృదూర్ధ్వాబ్జం   సదాఽవతు ॥ ౭౦-౫౦॥
షట్పద్మం సర్వదా పాతు నానారూపవిహారిణీ ।
అకలఙ్కా నిరాధారా నిత్యపుష్టా నిరిన్ద్రియా  ॥ ౭౦-౫౧॥
షోడశోర్ధ్వం  మహాపద్మం ద్విదలం పాతు సర్వదా ।
దిగ్విదిక్షు సదా పాతు శాకిన్యాద్యష్టశక్తయః   ॥ ౭౦-౫౨॥
అతిగుప్తస్థలం  పాతు పాపనాశకరీ పరా ।
క్షాలనాఖ్యా లిఙ్గగుహ్యే  పాతు మే పావనం ప్రభా  ॥ ౭౦-౫౩॥
విప్రచిత్తా  కోటరాక్షీ లిపిభూతా సరస్వతీ ।
చతుర్దలం  సదా పాతు విభూతిః కామయా సహ ॥ ౭౦-౫౪॥
పాన్తు విద్యాః సదైతాశ్చ  రిపుపక్షవినాశనాః ।
కటిదేశం సదా పాతు చాముణ్డా శూలధారిణీ ॥ ౭౦-౫౫॥
త్రినేత్రా  సర్వదా పాతుభూర్భువఃస్వఃస్వరూపిణీ ।
వసన్తాదికలాః పాన్తు పామరోగ్రప్రతాపినీ   ॥ ౭౦-౫౬॥
షడ్భుజా సర్వదా పాతు వేదహస్తా ప్రపాతు  మామ్ ।
అతివిద్యా సర్వవిద్యా చణ్డవిద్యా  ప్రపాతు  మామ్ ॥ ౭౦-౫౭॥
వారుణీ మదిరా పాతు సర్వాఙ్గం  శాకినీ మమ ।
గృహోదరీ సదా పాతు సర్వాఙ్గం  వజ్రధారిణీ  ॥ ౭౦-౫౮॥
ఉల్కాముఖీ సదా పాతు భృగువంశసముద్భవా ।
అకాలతారిణీ దుర్గా లలితా ధర్మధారిణీ ॥ ౭౦-౫౯॥
వింశత్యర్ణా మహావిద్యా సర్వత్ర సర్వదాఽవతు ।
హసకలహరీం విద్యా పరిపాతు సదాశివా ॥ ౭౦-౬౦॥
సహస్రవదనా  వాణీ పరిపాతు జలోదరీ ।
జలరూపా సదా పాతు మహోజ్జ్వలకలేవరా  ॥ ౭౦-౬౧॥
షోడశీ సకలహరీం సర్వాణీ పాతు పార్వతీ ।
మహామత్తా సదా పాతు కామనాథప్రపూరకా  ॥ ౭౦-౬౨॥

వామదేవీ సదా పాతు సర్వాఙ్గే దేహదేవతా ।
కామపీఠస్థితా  దుర్గా పరివారగణావృతా ॥ ౭౦-౬౩॥
సదాశివః సదా పాతు సామవేదస్వరూపగా ।
శ్మశానవాసినీ దేవీ మహాకాలసమన్వితా ॥ ౭౦-౬౪॥
ఆర్యా దేవీ సదా పాతు మాతా పాతు మహాకలా ।
సర్వత్ర కపిలా పాతు మహాభగవతీశ్వరీ ॥ ౭౦-౬౫॥
ఫలశ్రుతికథనం
ఇతి తే కథితం నాథ మహావిద్యాఫలప్రదమ్  ।
కవచం దుర్లభం  లోకే తవ స్నేహాత్ ప్రకాశితమ్  ॥ ౭౦-౬౬॥
అతిగుహ్యతరం జ్ఞానం  కవచం సర్వసిద్ధిదమ్  ।
అమలోదారచిత్తః సన్ పూజయిత్వా సదాశివమ్ ॥ ౭౦-౬౭॥
తథా శ్రీశాకినీదేవ్యాః  పూజనం సుమహత్ఫలమ్ ।
రాజ్యదం ధనదం వాఞ్ఛాసిద్ధిదం  ధర్మసిద్ధిదమ్  ॥ ౭౦-౬౮॥
వాచాం సిద్ధిం  కరే ప్రాప్య  అష్టసిద్ధిః   కరే భవేత్ ।
కాకినీదర్శనం ప్రాప్య  శాకినీదర్శనం భవేత్ ॥ ౭౦-౬౯॥
మన్త్రసిద్ధిం   తన్త్రసిద్ధిం   క్రియాసిద్ధిం   లభేద్ ధ్రువమ్  ।
ఆకాశగామినీ సిద్ధిః  కరే తస్య విరాజతే ॥ ౭౦-౭౦॥
పురుషో దక్షిణే బాహౌయోషిద్వామభుజే తథా ।
ధృత్వా కవచరాజం తు రాజత్వం లభతే ధ్రువమ్  ॥ ౭౦-౭౧॥
మహాపాతకకోటీశ్చ హత్వా రాజత్వమాలభేత్ ।
వనే వృక్షతలేఽశ్వత్థమూలే  స్థిత్వా  పఠేద్ యది ॥ ౭౦-౭౨॥
త్రిసన్ధ్యం   దశధా జప్త్వా శతధా వా సహస్రధా  ।
స భవేత్ కల్పవృక్షేశో భూమీశో నాత్ర సంశయః ॥ ౭౦-౭౩॥
కోటివర్షసహస్రాణి   చిరజీవీ సయోగిరాట్ ।
మహాసిద్ధో భవేద్ ధీమాన్ మహాపాతకనాశకృత్ ॥ ౭౦-౭౪॥
మాసార్ధేన  భవేద్యోగ్యో విప్రో గుణసమన్వితః ।

వర్షైకేణ  క్షత్రియశ్చ  వైశ్యో  వర్షచతుష్టయే   ॥ ౭౦-౭౫॥
శూద్రో ద్వాదశవర్షేణ  యోగీ భవతి పాఠతః ।
ఏవం మహాఫలం నిత్యం కవచం యః పఠేత్ సుధీః ॥ ౭౦-౭౬॥
భోగమోక్షౌ కరే తస్య కిమన్యైర్బహుభాషితైః   ॥ ౭౦-౭౭॥
ఇతి శ్రీరుద్రయామలే   ఉత్తరతన్త్రే మహాతన్త్రోద్దీపనే   సిద్ధమన్త్రప్రకరణే  
షట్చక్రప్రకాశే   భైరవభైరవీసంవాదే   సదాశివశాకినీకవచఫలాదేశో
నామ సప్తతితమః పటలః ॥ ౭౦॥

